
Kjære Sandra og Gunnar, Randi og Bengt

og alle barna!

Eg trur de er blitt heilt ”tullerusk” – gi meg ei slik flott og verdfull gåve, i høve berre ein skarve 60-årsdag!

Uansett, når gjort er gjort, og fått er fått, vil eg med dette få takke hjartelegast, og samstundes la dykk få vite at Ketil Kvam sitt linosnitt var ei svært kjærkommen gåve! Både eg og ”damen” vart umiddelbart henrykte, fall for kunstverket, og vi har bestemt oss for at dette skal få plass sentralt i heimen vår. Nok ein gong – hjarteleg takk!

60-årsfeiringa – ja, altså, den på gammal manér som høver festløver som dykk og oss – kjem eg attende til. Eg har gått og hangla litt med helsa nokre månader, men er på betringas veg.

Den runde åremålsdagen min den 12. september vart imidlertid ein strålande dag, og jamvel om det regna mesteparten av tida, vart dagen min kjekk. Det starta tidleg føremiddag med fellesmail-utsending til heile instituttet ved leiaren, som eg så svarte alle der på. Så hadde vi kake-lunsj på fagavdelinga, med muntre talar og fin blanding av skjemt og alvor. Erling var i storslag og på sitt beste; Atle (og deretter eg) følgde opp med saftige soger frå vårt institutt-statlege liv. Då vi var komne igjennom både ”lårpålegginga” mi til Per på ein fordums munnleg eksamen, eit nattleg besøk som emeritus-professoren og eg hadde oss på Legevakten ein gong, samt den samme seniorens vedgåing av at han sanneleg hadde måtta halde seg i form og anstrenge seg for å halde tritt, på alle slags måtar, under våre turar til jazzfestivalen i Nederland – då tødde også gode gamle Linneberg opp (nå nyss tilbake frå Berlin og auge-operert) og bidrog med endå meir av vår juicy fagavdelings-historie. Eit enormos gåvekort på 1.700 kroner på Platekompaniet fekk eg òg.

Tru meg eller ei – dagen min vart gledeleg nok til ei samling der vi fekk inn att litt av den gode, gamle atmosfæren vi i så mange år hadde ved Litt.vit. – før byråkratiserings- og samanslåingsspøkelset velta over oss og gjorde om på den gamle forma for trivnad. Men vi har det då rimeleg triveleg også i dag, når rett skal seiast.

Sidan det nå av éin eller annan meg ukjend grunn er blitt vanleg at ”desse litt.vitarane” får tekst og (ikkje minst!) bilete i avisa og på Universitetets nettsider på slike dagar, så vart det jo slik at alt ”went public” (heilt ok dét for meg). Så eg sat, tapper og samvitsfull, og svarte personleg med takk på henvendelsar i nær sagt ”alle kanaler”. Eg trur eg fekk over 40 slike helsingar den dagen, som e-postar, tekstmeldingar, telefonar, kort stukne inn i døra, blomar som kom og gåver – pluss alle dei spontane klemmane eg fekk i korridoren på bursdagen, ja, heile den veka. Det var frykteleg kjekt og triveleg! (Eg kunne ikkje forlate kontoret før halv sju om kvelden – sat berre og ”heldt unna”.)

Heime heldt det så fram, med enkel familiemiddag, med Hilde og kjærasten Eivind på besøk – som til liks med meg såg raskt forbi middag i retning av det vi delte etterpå: ”damens” klassiske sjokoladekake, king size og big time. Også dét var kjekt.

I dag, fredag 30. sept. (faktisk mor sin 100-årsdag om ho hadde levd framleis), hadde vi så den universitært-reglementære markeringa, med felles, stor institutt-lunsj. Nye talar, til meg og til Bjerck (som vart 50 i samme månad), og nye gåvekort av ufatteleg storleik. (Eg tenkjer ved slike høve: Dér rauk det eitt, og dér eitt PhD-stipend...)

Å bli 60 var og er veldig kjekt – eg kan anbefale det! Takk til dykk alle!






